
DA LUCAS  DEPLAZES/ANR

N egina raschun da selegrar.
Ei vess era saviu ir auter. Il

resultat davart l’adhesiun a
l’ONU ei staus ditg sin stadera. In
resultat pauc perschuadent, den-
ton tuttina da grond’impurtonza.
In resultat che confirma la veglia
d’integraziun e solidaritad. In re-
sultat che tegn quen dallas mida-
das dil temps.

I l mund ei semidaus dapi la da-
vosa votaziun dils anno 1986.

C ulla spazzada dils mirs da
Berlin ei era l’uiara freida ida

a fin. La polarisaziun denter ost e
vest che bloccava era la lavur da
l’ONU ei svanida.

I l mund ei semidaus ils davos
onns. Quasi tut las naziuns ein

sedecididas da sustener las finami-
ras da l’ONU. Ella ei il sulet fo-
rum mundial che vegn prius serius.
Ella corrispunda bein buc en tuts
graus a nossa capientscha da de-
mocrazia e gestadad. Ella ei buca
perfetga. L’ONU porscha denton
l’unica pusseivladad da metter en
discussiun ils problems dil mund
entir sco: Pasch, egualitad, gustia,
malperina, fuigia e fomaz. Nua e
co lessan las naziuns discutar e
tschercar sligiaziuns pils problems
globals sco il clima mundial, l’im-
pestaziun digl ambient, la migra-
ziun e la segirtad globala, il cum-
bat cunter il terrorissem mundial,
sche buc en quei forum?

I l mund ei semidaus culla globa-
lisaziun economica. Ils cunfins

pil hanletg vegnan dismess, nus
lein hanlegiar cun tut il mund,
nus lein ils turists ord tuttas tiaras,
nus vulein profitar dalla liberalisa-
ziun globala, dil commerci mun-
dial. Nus savein denton buca mo
piclar ora las uettas. La Svizra sto
era surprender la responsabladad
per quei che schabegia cul mund e
sil mund.

I l mund ei semidaus culla com-
municaziun moderna. Ils pievels

ein s’avischinai in a l’auter sco aunc
mai. Il mund ei daventaus ina
gronda fiera nua che mintgin sa es-
ser presents, sa cumprar e vender, sa
cuglienar e periclitar in l’auter.
Culla communicaziun e tecnica
moderna ei il mund era vegnius
vulnerabels, prigulus e malguess.
Negin sesenta pli bein schurmegiaus
e segirs en sia tauna. En ina tala si-
tuaziun drovi ina pussonza globala
che sesprova da tener uorden, da
stizzar e segirar. 

I l mund ei semidaus. Quei ha
la maioritad dil pievel svizzer

fatg persenn e tratg ordlunder las
consequenzas. Ina democrazia ha
denton era da respectar la ferma
minoritad che ha scret sin sia ban-
diera la neutralitad e la suverani-
tad e refusau l’adhesiun. En quei
senn ston quellas valurs – che stat-
tan a nus tuts a cor – aunc vegnir
cumprovadas e respectadas da l’O-
NU. Il futur vegn a demussar ei.
Lein sperar.

Il saun giudizi ha la finala gudagnà
La Svizra è il 190avel commember da l’ONU

■ (anr/ld) Cun 55 pertschient da las
vuschs cunter 45 ha la Svizra accep-
tà l’adesiun a l’ONU. 12 chantuns
han ditg gea e 11 han votà cunter
l’adesiun. Cun 60 perschient è la
participaziun a las votaziuns auta.
Tranter ils chantuns che han ditg na
sa chatta er il Grischun. Cun in re-
sultat pauc persvadent han il pievel
svizzer ed ils chantuns la finala ditg
gea tar l’adesiun a l’ONU. Tar quest
resultat ha la Svizra romanda, dentant
era Berna, Basilea e Soloturn contribuì
essenzialmain, fertant che la Svizra
orientala ed il Tessin han refusà l’ade-
siun. Era il chantun Grischun ha re-
fusà la commembranza cun 38 572
cunter 32 305 vuschs. Tut las partidas
grondas avevan dà ora la parola gea a
l’ONU. Be la Partida populara svizra
(pps) ha fatg propaganda per in na.
Gronds è stà l’engaschi dal cussegl fe-
deral en favur d’in gea dal pievel sviz-
zer. Quai che ha per part dà chaschun
a dira critica. Positiv è stada la gronda
activitad politica che quella dumonda
ha sveglià, quai ha senz’auter er contri-
buì a la gronda participaziun a las vo-
taziuns.

Il cussegl federal è satisfatg
Il cusseglier federal Joseph Deiss è satis-
fatg dal resultat. Quest resultat saja en
l’interess da la Svizra. El obligheschia
il cussegl federal da collavurar effizien-
tamain a la schliaziun dals problems
internaziunals.

Per Remo Gysin, (pss/BS), il promo-
tur da l’iniziativa populara, è quest re-
sultat super. El saja er in segn da soli-
daritad cun il mund.

Christine Beerli (pld/BE) è persva-

dida che l’adesiun a l’ONU na vegnia
ad avair naginas consequenzas negati-
vas per nossa neutralitad.

Christoph Blocher deplorescha il gea
dal suveran. Questa decisiun vegnia ad
avair consequenzas negativas per ils
plazs da lavur. 

La reducziun dal temp da lavur
senza schanza

L’iniziativa per ina durada reducida dal
temp da lavur ha gì nagina schanza da-
vant il suveran. Il pievel e tut ils chan-
tuns han refusà l’iniziativa cun 75 per-
tschient. Ils patruns e las partidas bur-

gaisas èn stadas satisfatgas dal cler resul-
tat ed han valità quest verdict sco in si-
gnal positiv per la Svizra sco lieu da pro-
ducziun. Ils sindicalists e la Partida so-
cialdemocrata èn trumpads. Els vegnian
a batter vinavant per ina reducziun dal
temp da lavur, han els sincerà.

Malgrà il na dal Grischun è la Svizra daventada commembra da l’ONU. KEYSTONE

Manifest davart la situaziun dal rumantsch
■ (cp) La situaziun dal rumantsch sco
lingua naziunala e chantunala è alar-
manta. Ils fatgs èn enconuschents.
Quels pretendan uss urgentamain ac-
ziuns e mesiras persvadentas da las
vischnancas rumantschas, dal chan-
tun Grischun e da la confederaziun.
La constituziun federala cuntegna ina
buna basa per proteger il rumantsch.
Strusch existenta è dentant la voluntad
politica dad applitgar questas prescripzi-
uns legalas consequentamain.

Mo princips constituziunals
na tanschan betg

Cun gronda maioritad ha il pievel sviz-
zer acceptà avant sis onns in nov arti-
tgel da linguatgs en la constituziun fe-
derala. Quel è vegni rinforzà en la nova
constituziun cun ils artitgels 4, 18 e 70.
Tranter auter  prescrivan quels ch’ils
chantuns hajan da determinar lur lin-
guas uffizialas, da respectar la cumposi-
ziun linguistica tradiziunala dals terri-
toris e da prender resguard sin lur mi-
noritads linguisticas. Quai obligheschia
la confederaziun, il chantun Grischun e
las vischnancas rumantschas d’applit-
gar lur lingua sco lingua uffiziala en ad-
ministraziun, scola e dretgira.

La situaziun giuridica è damai
clera. Clera è dentant era la situaziun
linguistica existenta. Il rumantsch va a
digren malgrà ils bels princips consti-
tuziunals, perquai ch’ins politica da
linguatg activa manca. Intgins exem-
pels dal davos temp:
– Mesiras concretas na vegnan betg

prendidas cun la stgisa da l’autono-
mia communala.

– En ina scola superiura en il territori
rumantsch nun èsi cler, sch’il lingu-
atg matern è in rom obligatori.

– En il Grischun triling vegn introdu-
cida ina nova «marca da tetg»
‘graubünden’ en in sulet linguatg.

– Per in post da secretariat public amez
il territori rumantsch na vegnan pre-
tendidas naginas enconuschientschas
dal rumantsch.

– En la dumbraziun dal pievel na lube-
scha l’Uffizi federal da statistica betg
a Rumantschas e Rumantschs sco era
ad auters bilings d’inditgar adequata-
main lur bilinguitad vivida.

Da quests exempels datti anc blers.

Mo bainvulientscha e simpatia
na tanschan betg

Il pli impurtant per il salvament dal
rumantsch è senza dubi la schientscha
linguistica ed ina ferma voluntad da la
populaziun rumantscha da viver sia
identitad. Buna voluntad ed idealis-
sem han dentant – sco dapertut – lur
cunfins. Senza sustegn ideal e material
davart da las convischinas e dals con-
vischins da las autras linguas na vai
betg. Per mantegnair la schientscha da
Rumantschas e Rumantschs e per pro-
mover la chapientscha, cunzunt da la
maioritad da lingua tudestga, dovri
dentant in engaschament persvadent
da las instanzas politicas responsablas,
surtut da la regenza e dal cussegl
grond dal chantun Grischun triling.
Da questas instanzas spetgain nus de-
cisiuns liantas e mesiras bain prepara-
das che vegnan communitgadas ed ap-
plitgadas consequentamain. Mo
decleraziuns da simpatia e l’appel a la
voluntad da la populaziun rumantscha
na bastan definitivamain betg. Igl è
l’incumbensa da tuts da mantegnair
quest linguatg. El è ensemen cun ils
auters linguatgs naziunals  in element
essenzial da noss stadi federal svizzer.

Mo cun leschas na vai betg,
dentant senza anc main

Bleras vischnancas rumantschas han
declerà il rumantsch sco lingua uffiziala

da l’administraziun ed han statuì regla-
ments. Quest process n’è anc betg ter-
minà e segirà. Quai che manca surtut è
in sustegn chantunal commensurà.
L’applicaziun è savens manglusa.

Per meglierar la situaziun dovri
cleras disposiziuns en la nova lescha da
linguas federala ed en la nova consti-
tuziun dal chantun Grischun. Quellas
ston obligar confederaziun, chantun e
vischnancas. Ellas han da procurar
ch’il rumantsch survegn en ses territo-
ri tradiziunal finalmain il status d’ina
lingua uffiziala integrala en admini-
straziun, scola e dretgira.

Sche la confederaziun, ils chantuns
e las vischnancas vulan propi manteg-
nair il rumantsch, ston els agir. Nus
pretendain dal chantun Grischun
ch’el surpiglia sia responsabladad e
sia rolla decisiva.

La Rumantschia ha la solidaritad
da l’entira Svizra:

Emprimas signatarias/signataris en
successiun alfabetica: Urs Altermatt,
prof. d’istorgia, Friburg; Andreas Auer,
prof. da dretg, Genevra; Arno Berther,
Advocat, Sedrun; Niculin Bischoff, in-
schigner forestal, Ramosch; Martin
Bundi, istoricher, Cuira; Iso Camartin,
manader part. cultura SF DRS, Turitg;
Corina Casanova, advocata, Berna; Ri-
ta Cathomas-Bearth, translatura, Cui-
ra; Luregn Mathias Cavelty, advocat,
Cuira; Cristian Collenberg, magister da
scola media, Cuira; Giusep Decurtins,
a. manader televisiun rumantscha,
Trun; Duri Denoth, inschigner, Scuol;
Michel Féraud, derschader fed., Solo-
thurn; Thomas Fleiner, prof. da dretg,
Friburg; Jean-Jacques Furer, sociolin-
guist, Roveredo; Francestg Friberg, ma-
gister secundar, Danis; Peter Hänni,
prof. da dretg, Friburg; Arnold Hottin-
ger, publicist, Madrid/Losanna; Giorgio

Mallnverni, prof. da dretg, Genevra;
Gieri Menzli, magister da scola media,
Cuira;  Giusep Nay, derschader fed., Lo-
sanna; Mirta Nicolay, studenta, Bever;
René Pahud de Mortanges, prof. da
dretg, Friburg; Chasper Pult, magister
da scola media, Pasqual; Franz Riklin,
prof. da dretg, Friburg; Martin Schu-
barth, derschader fed., Losanna; Anna-
leta Semadeni, presidenta communala,
Andeer; Anita Simeon, architecta,
Lantsch/Turitg; David Truttmann, stu-
dent, Müstair; Benedetto Vigne, schur-
nalist, Turitg; Hans Wiprächtiger, der-
schader fed., Lucerna. 

Sutsignai er Vus quest manifest.

Ils 21 da mars 2002 vegn quest mani-
fest cun tuttas suttascripziuns tra-
mess al president dal cussegl federal,
al president dal cussegl grond dal
chantun Grischun ed al president da
la regenza grischuna sco era a las me-
dias. 

Jau sustegn 
quest manifest

Num:...........................................

Prenum:.......................................

Professiun:...................................

Lieu:............................................

Trametter fin als 18 da mars 2002 a: 
Duri Denoth, Bagnera 171, 7550 Scuol,
fax 081 860 07 62; e-mail: manifest@ru-
mantsch.ch. Vus pudais er suttascriver
directamain sut www.rumantsch.ch

